ՀԻՄՆԱՎՈՐՈՒՄ

1. Իրավական ակտի անհրաժեշտությունը (նպատակը). Նախագծի հիմնական նպատակը կազմակերպության կամ անհատ ձեռնարկատիրոջ կողմից ԵՏՄ առևտրի էլեկտրոնային հարթակների միջոցով անհատ ձեռնարկատեր կամ նոտար չհանդիսացող ֆիզիկական անձանց (այսուհետ՝ ֆիզիկական անձ) ապրանքների մատակարարման (ՀՀ ներմուծվող և ՀՀ-ից արտահանվող) գործարքների մասով ԱԱՀ-ի հաշվարկման ու վճարման, հարկային հաշվարկների ներկայացման, ինչպես նաև ապրանքների վերադարձի մասով կարգավորումների սահմանումն է։
2. Կարգավորման հարաբերությունների ներկա վիճակը և առկա խնդիրները. 
ՀՀ հարկային օրենսգրքով կանոնակարգվում են էլեկտրոնային առևտրի շրջանակներում ԵՏՄ անդամ պետություններից ԵՏՄ առևտրի էլեկտրոնային հարթակների միջոցով ֆիզիկական անձանց կողմից ձեռք բերված ապրանքների ԱԱՀ-ով հարկման հետ կապված հարցերը։ Մասնավորապես, օրենսգրքով՝
- սահմանված են առևտրի էլեկտրոնային հարթակ և ապրանքների էլեկտրոնային առևտուր հասկացությունները,
- էլեկտրոնային առևտրի դեպքում ապրանքի մատակարարման վայրը համարվում է Հայաստանի Հանրապետությունը, եթե էլեկտրոնային առևտրի շրջանակներում առևտրի էլեկտրոնային հարթակը շահագործող ՀՀ-ում մշտական հաստատություն չունեցող ԵՏՄ անդամ այլ պետության ոչ ռեզիդենտ կազմակերպության (անհատ ձեռնարկատիրոջ) կողմից ապրանքների փոխադրման (առաքման) ավարտի պահին ապրանքները հանձնվում են ֆիզիկական անձին ՀՀ տարածքում:
Էլեկտրոնային առևտրի շրջանակներում ԵՏՄ առևտրի էլեկտրոնային հարթակի միջոցով ֆիզիկական անձանց ապրանքների մատակարարման մասով ՀՀ հարկային օրենսգրքի գործող կարգավորումները վերաբերում են միայն էլեկտրոնային առևտրի շրջանակներում ԵՏՄ անդամ այլ պետության ոչ ռեզիդենտ կազմակերպության (անհատ ձեռնարկատիրոջ) կողմից ԵՏՄ անդամ պետություններից ՀՀ տարածք ապրանքների ներմուծման գործարքներին։ ՀՀ տնտեսավարող սուբյեկտների կողմից Հայաստանի Հանրապետությունից ԵՏՄ անդամ այլ պետության տարածք արտահանված` ԵՏՄ ապրանքի կարգավիճակ ունեցող ապրանքների՝ առևտրի էլեկտրոնային հարթակների միջոցով ֆիզիկական անձանց ապրանքների մատակարարման դեպքում ՀՀ հարկային օրենսգրքով առանձնահատկություններ սահմանված չեն։ 
Միաժամանակ, օրենսգրքի կարգավորումներով առանձնահատկություններ սահմանված չեն ԵՏՄ անդամ այլ պետությունների կազմակերպությունների (անհատ ձեռնարկատերերի) կողմից ՀՀ ռեզիդենտ կազմակերպության կամ անհատ ձեռնարկատիրոջ կողմից շահագործվող առևտրի էլեկտրոնային հարթակի միջոցով ՀՀ տարածքում ֆիզիկական անձանց ապրանքների մատակարարման մասով։
3. Առկա խնդիրների առաջարկվող լուծումները. Նախագծով առաջարկվում է կարգավորել կազմակերպության կամ անհատ ձեռնարկատիրոջ կողմից ԵՏՄ առևտրի էլեկտրոնային հարթակների միջոցով ֆիզիկական անձանց ապրանքների մատակարարման (ՀՀ ներմուծվող և ՀՀ-ից արտահանվող) գործարքների մասով ԱԱՀ-ի հաշվարկման ու վճարման, հարկային հաշվարկների ներկայացման, ինչպես նաև ապրանքների վերադարձի հետ կապված հարցերը։ Մասնավորապես, նախագծով առաջարկվում է սահմանել, որ՝
1) ապրանքների էլեկտրոնային առևտուր է համարվում ԵՏՄ անդամ այլ պետության կազմակերպության կամ անհատ ձեռնարկատիրոջ կողմից առևտրի էլեկտրոնային հարթակի միջոցով (հայկական կամ ԵՏՄ անդամ այլ պետության) ապրանքների մատակարարումը Հայաստանի Հանրապետության տարածքում անհատ ձեռնարկատեր կամ նոտար չհանդիսացող ֆիզիկական անձին,
2) առևտրի էլեկտրոնային հարթակը շահագործող է համարվում ԵՏՄ անդամ պետության կազմակերպությունը կամ անհատ ձեռնարկատերը (այդ թվում՝ ապրանքի սեփականատեր հանդիսացող), որի առևտրի էլեկտրոնային հարթակի միջոցով իրականացվում և (կամ) կազմակերպվում է ապրանքների էլեկտրոնային առևտուր,
3) ապրանքների էլեկտրոնային առևտրի շրջանակներում ապրանքի մատակարարման վայրը համարվելու է Հայաստանի Հանրապետությունը, եթե ֆիզիկական անձանց վաճառված ապրանքները փոխադրման (փոխանցման) ավարտի պահին գտնվում են Հայաստանի Հանրապետության տարածքում,
4) ապրանքների էլեկտրոնային առևտրի շրջանակներում արտարժույթով արտահայտված գործարքների մասով առևտրի էլեկտրոնային հարթակը շահագործողի կողմից հարկման բազան և եկամուտը որոշվելու են ապրանքի մատակարարման պահը համարվող օրվա դրությամբ՝ ելնելով այդ օրը Կենտրոնական բանկի հրապարակած՝ արժութային շուկայում ձևավորված միջին փոխարժեքից,
5) ապրանքների էլեկտրոնային առևտրի շրջանակներում առևտրի էլեկտրոնային հարթակը շահագործողի կողմից ԱԱՀ-ի հաշվարկման և վճարման նպատակով ապրանքի մատակարարման պահ է համարվելու ֆիզիկական անձանց կողմից ապրանքի դիմաց վճարում կատարելու օրը ներառող ամսվա վերջին օրը, 
6) էլեկտրոնային առևտրի շրջանակներում ֆիզիկական անձին մատակարարված ապրանքի վերադարձի կամ վճարված ապրանքից հրաժարվելու դեպքում օրենսգրքի 288-րդ հոդվածին համապատասխան հարկային մարմնում հաշվառված առևտրի էլեկտրոնային հարթակը շահագործողը գործարքի ճշգրտման արդյունքներն ԱԱՀ-ի մասով արտացոլելու է այն հաշվետու ժամանակաշրջանի համար հարկային մարմին ներկայացվող հարկային հաշվարկում, որում ֆիզիկական անձին ամբողջությամբ կամ մասնակի վերադարձվել է ապրանքի դիմաց վճարված գումարը,
7) ՀՀ տնտեսավարող սուբյեկտների կողմից ԵՏՄ առևտրի էլեկտրոնային հարթակներով ԵՏՄ անդամ այլ պետությունում գտնվող ֆիզիկական անձանց ապրանքների մատակարարման գործարքները համարվելու են ԱԱՀ-ի 0% դրույքաչափով հարկվող գործարքներ։ Ընդ որում, ԱԱՀ-ի 0 տոկոս դրույքաչափի կիրառությունը հիմնավորվելու է առևտրի էլեկտրոնային հարթակը շահագործողի կողմից հարկային մարմին ներկայացված տեղեկատվությամբ: Առևտրի էլեկտրոնային հարթակը շահագործողի կողմից հարկային մարմին ներկայացվող տեղեկատվության շրջանակը, տեղեկատվության հասանելիության և ներկայացման կարգը սահմանելու է Կառավարությունը,
8) ԵՏՄ առևտրի էլեկտրոնային հարթակների միջոցով ԵՏՄ անդամ այլ պետության կազմակերպությունների կամ անհատ ձեռնարկատերերի կողմից ֆիզիկական անձանց ապրանքների մատակարարման գործարքների մասով ԱԱՀ-ը հաշվարկելու և վճարելու է առևտրի էլեկտրոնային հարթակը շահագործողը: Միաժամանակ, սահմանվել է, որ էլեկտրոնային առևտրի շրջանակներում ֆիզիկական անձանց ապրանքների մատակարարման մասով ԱԱՀ-ի հաշվարկման և վճարման հաշվետու ժամանակաշրջան է համարվելու յուրաքանչյուր հաշվետու ամիսը, իսկ ԱԱՀ-ի գումարները պետական բյուջե են վճարվելու մինչև հաշվետու ժամանակաշրջանին հաջորդող ամսվա 20-ը ներառյալ։ Ընդ որում, ԵՏՄ անդամ այլ պետության առևտրի էլեկտրոնային հարթակներ շահագործողները ԱԱՀ-ն հաշվարկելու և վճարելու են E-Vat համակարգով, իսկ ՀՀ հարթակներ շահագործողները` այդ տեղեկատվությունը ներկայացնելու են ԱԱՀ-ի և ակցիզային հարկի միասնական հաշվարկով,
9) ՀՀ տնտեսավարողների կողմից ԵՏՄ առևտրի էլեկտրոնային հարթակով ՀՀ-ում գտնվող ֆիզիկական անձանց մատակարարվող ապրանքների մասով, եթե մատակարարվող այդ ապրանքները ներմուծվում են ԵՏՄ անդամ այլ պետության տարածքից, տնտեսավարող սուբյեկտները պետք է վճարեն ԵՏՄ-ից ներմուծվող ապրանքների մասով ներմուծման ԱԱՀ։ Ներմուծման ԱԱՀ-ի հաշվարկման և վճարման պարտավորությունը կրելու է ՀՀ տնտեսավարողը` մինչև ապրանքը ֆիզիկական անձին հանձնելու օրը ներառող ամսվան հաջորդող ամսվա 20-ը ներառյալ: Այդ ժամկետում ներկայացնելու է նաև ներմուծման հարկային հայտարարագիր` տվյալ ամսում ֆիզիկական անձանց հանձնված ապրանքների մասով,
10) առևտրի էլեկտրոնային հարթակը շահագործողները չեն կարող գործել հարկման հատուկ համակարգերում։
Միաժամանակ, հաշվի առնելով օրենքով կատարվող փոփոխություններին  համապատասխան իրականացման ենթակա ծրագրային աշխատանքները, նախատեսվում է, որ օրենքն ուժի մեջ կմտնի օրենքի դրույթների կիրարկումն ապահովող համապատասխան ծրագրային ապահովման աշխատանքներն ավարտելու օրվան հաջորդող տասներորդ օրը, իսկ համապատասխան ենթաօրենսդրական ակտերը կընդունվեն օրենքի պաշտոնական հրապարակման օրվանից հետո՝ վեց ամսվա ընթացքում։
4. Կարգավորման առարկան
Նախագծով սահմանվում են կազմակերպության կամ անհատ ձեռնարկատիրոջ կողմից ԵՏՄ առևտրի էլեկտրոնային հարթակների միջոցով ֆիզիկական անձանց ապրանքների մատակարարման (ՀՀ ներմուծվող և ՀՀ-ից արտահանվող) գործարքների մասով ԱԱՀ-ի հաշվարկման ու վճարման, հարկային հաշվարկների ներկայացման, ինչպես նաև ապրանքների վերադարձի հետ կապված իրավակարգավորումները։
5. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագծի ընդունումը կապված է ՀՀ կառավարության 18.11.2021թ. N1902-Լ որոշման N1 հավելվածով հաստատված՝ ՀՀ կառավարության 2021-2026 թվականների գործունեության միջոցառումների ծրագրի «1. Էլեկտրոնային համակարգերի և ենթակառուցվածքների արդիականացում» նպատակի 1.8 Էլեկտրոնային կառավարման համակարգերի հնարավորությունների հզորացում և կատարելագործում» և «3. Հարկային հսկողության ռիսկերի կառավարման համակարգերի կատարելագործմամբ ստվերի կրճատում» նպատակի «3.1 Տնտեսավարող սուբյեկտների կողմից իրականացվող գործունեության օրինականության կամ գործարքների լիարժեք փաստաթղթավորման կարգապահության բարելավում, հսկողական գործիքակազմի կատարելագործում» միջոցառումների հետ:
6․ Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է Հայաստանի Հանրապետության պետական եկամուտների կոմիտեի կողմից:
7. Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին
«Հայաստանի Հանրապետության հարկային օրենսգրքում լրացումներ կատարելու մասին» Հայաստանի Հանրապետության օրենքի նախագծի ընդունման կապակցությամբ լրացուցիչ ֆինանսական միջոցների անհրաժեշտություն, պետական բյուջեի եկամուտներում և ծախսերում էական փոփոխություններ չի նախատեսվում։
8․ Իրավական ակտի ընդունման արդյունքում ակնկալվող արդյունքը. 

